
990 hitz

«Zibilizazioen talka sor dezakete, baina gaur egun ez dago halakorik» 

Noam Chomsky - Hizkuntzalaria, idazlea eta analista politikoa 

Pentsalari estatubatuarrak munduaren ikuskera kritiko eta zorrotza atxikitzen du, eta bereziki AEBen politika eta ekinbidea salatzen du 

Juanma Sarasola - Donostia 

Noam Chomsky hizkuntzalari eta idazleak (Philadelphia, AEB, 1928) Hizkuntzalaritzari eta psikologiari ez ezik, munduaren ikuskera kritiko eta ezkertiarrari ekarpen handia egin die. Ukrainar jatorrikoa zuen aita, hebraieran eta judaismoan aditua; Bielorrusiakoa eta IWW Munduko Industria Langileen erakundeko kidea ama. Philadelphiako ghetto judu batean hazia, oso gazte zela (10 urte) idatzi zuen bere lehen artikulua, faxismoaren mehatxuaz. 12 urterekin anarkismora hurbiltzen hasi zen. Filosofia eta Hizkuntzalaritzan doktoretza lortu zuen 1955ean. 1961etik Massachussetseko Teknologia Institutuko irakaslea da. Irakasle zela hasi zen ekinbide politikoan, bereziki Vietnamgo gerraren aurka.AEBetako Gobernuaren politikarekin oso kritikoa izan da. Bere joera politikoa «sozialista libertario» edo «anarko-sindikalistatzat» jo ohi du. Dozenaka liburu idatzi ditu, Hizkuntzalaritzaz zein politikaz. Egunotan EHUren Udako ikastaroetan parte hartzen ari da, Donostian. 

Ezkerrak sistema kapitalista eta neoliberalaren kontra mende batez eginiko borrokaren lekua edota lekukoa hartzen ari al da egun globalizazioaren kontrako mugimendu zabala? 

Ez genuke mugimendu antiglobalizatzaileaz hitz egin behar, mundu guztia globalizazioaren -oro har hartuta- alde baitago. Auzia hau da, ea zer-nolako itxura hartu beharko lukeen globalizazio neoliberalaren kontrako mugimenduak. Munduko Ekonomia Foroan, Davosen [Suitza] parte hartzen duten estatuek globalizazio terminoa berenganatu dute, nazioarteko integrazio ekonomiko jakin bat definitzeko; jakina beren intereserako egin dute. Globalizazioaren kontrakoa deitzen den jendeak halako izena du globalizazioa herritarren interesen alde egitea nahi duelako. Justizia Globala deitzen den mugimendua nabarmen ari da hazten, eta horren erakusle dira munduko, Europako, eskualdeko eta tokian tokiko gizarte foroak. Gutxi gorabehera, eremu berdinean mugituta, nor bere lurraldeko kezkak eta aldarrikapenak hartzen ditu aintzat. Nazioarteko mugimendu erraldoia da, orain arte ez da horren parekorik izan: zehazki, lehen mugimendu erraldoiaren haziak dira, ezkerra eta langileen mugimenduak XIX. mendean sortu zirenetik. Ez dakigu nora doan mugimendua, oraindik oso berria da. Bereziki Hegoan ari da garatzen, Iparrean geroago joan da zabaltzen. 

'Zibilizazioen talkaz' hitz egiten dute batzuek, baina kritikoek diote kontzeptu hori gobernuen trikimailua besterik ez dela, beren herrialdeetako zapalkuntza edota bidegabekeria estaltzeko, dela Mendebaldean dela gainerako eskualdeetan. Horrekin ados zaude? 

Kontzeptu interesgarria da. Bada jendea zibilizazioen talka gertatzea nahi duena, ospetsuenak Osama Bin Laden eta George W. Bush dira. Eta elkarren aliatuak dira hein batean, mundua zibilizazioen talkara bideratzen ari baitira. Baina hori existitzen al da? Iraganean existitu al da? Begira ditzagun egitateak. Teorian Mendebaldeko indarrak eta mundu musulmana leudeke talka horretan. Munduko estaturik fundamentalistena, Saudi Arabia, Ameriketako Estatu Batuen aliaturik gertukoena da sortu zutenetik. Eta populazio musulmanik handiena duen estatua, Indonesia, AEBen etsai gogorra da gaur egun. 1965an Suharto jeneralak agintea hartu zuenean sarraski ikaragarria egin zuen, batez ere komunistak jazarrita; CIAk Hitlerrekin eta Stalinekin konparatu zuen Suharto. Ehunka mila pertsona hilarazi zituen, baina herrialdea Mendebaldearen ustiaketari ireki zion eta AEBen aliatu bihurtu zuen. 

Har dezagun 1980ko hamarkada. AEBek gerra terrorista latza egin zuten Erdialdeko Amerikan. Ehunka mila pertsona hil zituzten, eta lau herrialde suntsitu. Zeinen kontra egin dezakete orain salaketa herrialdeotan egun dauden agintariek? AEBek lagundutako heriotza eskuadroiek Eliza Katolikoko kide ugari hil zituzten, beren erlijioaren oinarrietara jo, eta herriarekin, pobreekin, bat egin zutelako. Hori al da zibilizazioen talka? Asmakuntza intelektuala da kontzeptua. Egia da zibilizazioen talka sor daitekeela, baina gaur egun ez dago halakorik. 

Iraken agerian geratzen ari da AEBetako Armada ez dela gai erresistentzia menperatzeko. Nola ikusten duzu zuk hori? 

Irakeko gerrak hainbat ezusteko eman ditu. Historiako garaipenik errazenetakoa izan beharko zuen. AEBek mundu osoa elkarrekin hartuta baino gehiago gastatzen dute arlo militarrean, eta Irak ia erabat babesgabe zegoen. Ustez garaipenik errazena izango zena historiako hondamendi militarrik handiena izaten ari da. AEBek erresistentzia sortzea eragin dute, eta naziek Ekialdeko Europa atxikitzen baino arazo gehiago izaten ari dira. Ez dira soilik ekintza suizidak eta erresistentziaren erasoak; haatik, herritarrek oso garaipen handia lortu dute bide baketsuak erabilita. 

Zer lortu dute, bada? 

Bush eta Blair [Erresuma Batuko lehen ministroa] hauteskundeak eragozten saiatu ziren sutsuki, eta horren ordez caucus-ak edota kontrolatzen ahalko zituzten beste hautaketa sistema ezarri nahi zuten. Baina herriaren protesta izugarriak zein aiatolen protestak zirela-eta, bozak ahalbidetzea beste aukerarik ez zuten izan. Manifestazio erraldoiak, aiatolen protestak... Bush eta Blair ez dira gai izan erregimen txotxongilo fidagarria osoki ezartzeko. Gainera, Ekialde Hurbileko energia baliabideen kontrola mehatxupean dago. Benetako Irak demokratiko eta subiranoak kalte izugarria egingo lioke Washingtonen eta Londresen epe luzerako helburuei. Uste dut hurrengo asmoa Andeak inbaditzea dela, Argentina, Venezuela, Bolivia... eskualdea kontrolpetik joan zaielako. Energia baliabideen, batez ere petrolioaren, kontrola galtzen ari dira. 

Energia baliabide handiak ditu Iranek ere, programa nuklearraz gain. Baina hari erasoz gero, Irakeko Gobernuan nagusi diren xiiten -Iranen aliatuak- sostengua gal dezakete AEBek. Beteko al du Washingtonek bere mehatxua? 

Orain ez dago oso argi. Condoleezza Rice eta Donald Rumsfeld urduri eta etsita daude. Ez dute inolaz ere Iranen aliatua den Irak bat. Bi herrialdeotan xiitek petrolioa kontrolatzea hondamendia izan daiteke AEBentzat. AEBek Txina dute aurkari ekonomiko nagusietako bat, baina ezin dute hura beldurtu. Eta AEBek Iran mehatxatuz gero, Europako petrolio konpainiek hanka egingo dute eta Txinakoak sartuko dira... Gainera Txina ondo moldatzen da beste petrolio ekoizle nagusi batekin, Saudi Arabiarekin. Baina Rice eta Rumsfeldek zer egiten duten ikusi beharko da. 

Andeak eta Latinoamerika aipatu dituzu lehen. Kuba, Venezuela, Bolivia... AEBen politikaren aurka daude. Noiz arte ahalbidetuko du hori Washingtonek? 

IMF Munduko Diru Funtsaren bidez, ekonomikoki herrialdeak itota, kontrolatu izan dituzte AEBek Latinoamerika, baita indarrez ere. 2002an estatu kolpe saioa bultzatu zuten Venezuelan. Baina orain bi bideok ez dute funtzionatzen. Jendeak serioago hartzen du demokrazia han, Europan edo AEBetan baino. Baina AEBek ez dute bide militarra baztertu, eta Gerra Hotzean baino militar gehiago dituzte Latinoamerikan. Kontuan izan behar da petrolioa duten eskualdeen izaera: Venezuelan, Kolonbiarekiko mugan, Hugo Chavezen kontrakoa den eskualdean dago. Bolivian, aldiz, ekialdean, eremurik Europazaleenean. Uste dut mugimendu sezesionistak sortu eta hauek laguntzeko aitzakiaz tropak bidali nahi dituztela AEBek. 

Uste dut AEBen hurrengo asmoa Andeak inbaditzea dela; energia baliabideen kontrola galtzen ari dira.  

Bin Laden eta Bush elkarren aliatuak dira hein batean, mundua zibilizazioen talkara bideratzen ari baitira. 

